
Nafarroako Gobernuak azkenaldian erakutsitako jarreraren aurrean, honakoa adierazi nahi 
dugu herrialde honetako mendialdean dihardugun euskal komunikabideok: 

1.- Krisiarena Nafarroako Gobernuak burutu asmo duen benetako politika ezkutatzeko aitzakia 
merkea baino ez dela. 2012. urterako euskaraz dihardugun komunibaideontzako aurreikusitako 
diru poltsa, 0 eurokoa izango da. Laguntza horiek ukatu ez ezik, aurrekontuen partida bera ere 
deuseztu du Gobernuak, eta horrek aurrerantzean ere halako laguntzarik izango ez denaren 
susmoa piztu digu. Behin behineko neurria baino, benetako borondatearen adierazgarri dela 
iruditzen zaigu. Halako egoera zailetan, norberaren lehentasunak zein diren argi geratzen da, 
eta argi erakutsi digu oraingoan Gobernuak zein toki merezi duten berarentzat gure hizkuntzak 
eta honen aldeko lanak.  

2.- Euskaraz aritzen garen komunikabideok diru-laguntza publikoen kontura bizi garela zabaldu 
nahi duten ustea, ustela dela. Ideia hori zabaldu nahi izan du jendartean bai lehenagoko 
Gobernuak, eta baita egungoak ere, baina hori gezurra da. Gezur borobila. Bestelakoa da 
errealitatea. Adibideak ugari dira: telebista pribatuei urtero emandako subentzioak, zabalkunde 
handieneko egunkariari ematen dioten dirua… Euskaldunoi dagokiguna ez bezala, gazteleraz 
aritzen diren komunikabideen diru zorroa potoloa da. Eta askotan gainera, euskararen 
sustapenerako beharko luketen laguntzak erdal komunikabide horiek jasotzen dituzte. 
Euskarazko keinu ziztrinak eta euskara hutsean egindako lana parekatzea, bidegabea ez ezik 
iraingarria ere bazaigu.  

3.- Ofiziala ez den mezua zabaltzen duten komunikabideak isilarazteko estrategiaren azken 
urratsak direla egun hauetan ezagutu ditugunak. Jakina da, lehendik ere, Euskalerria Irratiari 
lizentzia ukatu izan diola Gobernuak, bidegabeki, behin eta berriz. Euskal Telebista Nafarroan 
ikusi dadin eman beharreko urratsak ez dituela eman, gerora hutsalak agertu diren aitzakiak 
erabilita. Eta orain berriz, euskal komunikabideoi dagokigun dirua ukatzearekin, gure ahotsa 
isilarazi nahi du. Azken biktima Esan Erran irratia izan da. Hamasei urteko ibilbidea bukatu 
behar izan du Basaburua eta Ultzamako irratiak, Gobernuaren erabakiak ito egin duelako. Eta 
antzeko egoeran, kinka larrian alegia, gaude gure eskualdeko beste hainbat komunikabide. 
Ezin ahaztuko dugu lanpostu dexentetaz ez ezik, herritarren lanarekin ez ezik eurek jarritako 
diruarekin aurrera ateratako komunikabideetaz ari garela.  

Hala ere, euskararen aldeko gure apustua berretsi nahi dugu beste behin, eta gure bazkide, 
lagun eta laguntzailei guziei esker, gure eguneroko lanean jarraituko dugula argi azaldu. Berriz 
ere euskalzaleok bete beharko ditugu gure gobernuaren ardura ezak sorraraziko hutsuneak, 
baina euskara gure kulturaren ez ezik, gure izaeraren zati den heinean, erronkak merezi 
duelakoan, horretan jarraituko dugu aurrerantzean ere, oztopoak oztopo. 

Sinatzen duten hedabideak 

-Bierrik fundazioa (Guaixe astekaria eta Beleixe Irratia) SAKANA 

-Mailope Elkartea (Mailope Hilabetekaria) LARRAUN 

-Aralar Irratia. LEKUNBERRI-LARRAUN-BETELU-ARAITZ 

-Karrape Irratia. LEITZA 

-Xorroxin Irratia. BAZTAN-BORTZIRI 

-Xaloa Telebista. BAZTAN-BORTZIRI 

-Ametza Kultur Elkartea (Pulunpe hilabetekaria, Pulunpetto haur aldizkaria, eta Esan Erran 
Irratia) ULTZAMALDEA 

-Irati Irratia. AEZKOA 

BESTE DATU BATZUK 

Multimedia komunikabide guztion artean 50.000 lagunetara iristen gara eta, orain bertan, 35 
langile baino gehiago ditugu. 


